
MАKTАBGАCHА YОSHDАGI 
BОLАLАRNI INTЕLLЕKTUАL 

IMKОNIYАTLАRINI TABIAT 
BILAN TANISHTIRISH ORQALI 

SHAKILLANTIRISH
Maxmudova Durdona Mirkarimovna

Toshkent Amaliy fanlar universiteti
Maktabgacha ta’lim metodikasi kafedrasi dotsenti

Annotatsiya: Mazkur maqolada bola dunyoga kelgan ilk yoshlaridanoq tabiat bilan muloqotda bo‘lishi yoritilgan. Bu 
borada buyuk pedagog-olimlar tomonidan o‘z davrlarida bildirilgan ilmiy qarashlar asosida bolaning har tomonlama rivoj
lanishida ma’naviy ozuqa beruvchi tabiatning noz-ne’matlarini intellektual o‘yinlar hamda elementar tadqiqotlar asosida 
tanishtirish va tashkil etish metodlari bayon etilgan.

Kalit so‘zlar: bola, tabiat, maktabgacha ta’lim tashkiloti, atmosfera, motivlash, chiqindi, o‘simlik turlari va ularni parvarish-
lash usullari, ekologiya va atrof-muhitni muhofaza qilish.
Abstract: This article highlights that a child interacts with nature from an early age starting from birth. Prominent peda-
gogical scholars have emphasized that the delicate gifts of nature serve as a source of spiritual nourishment and play an 
essential role in the child’s holistic development.

Key words: child, nature, preschool educational organization, atmosphere, motivation, waste, plant types and cultivation 
methods, ecology and environmental protection.
Аннотация: В данной статье рассматривается тот факт, что ребенок с момента рождения и с раннего возраста 
находится во взаимодействии с природой. Великие ученые-педагоги в своих трудах подчеркивали, что изящные 
дары природы являются важным источником духовного питания и всестороннего развития личности ребенка.

Ключевые слова: ребенок, природа, дошкольная образовательная организация, атмосфера, мотивация, отходы, 
виды и способы выращивания растений, экология и охрана окружающей среды.

KIRISH
Mazkur maqolada maktabgacha ta’lim tashkilotlarida hozirgi kunda o‘tmishdagi pedagoglarimizning dono 

fikrlari va ilmiy asarlariga tayanilgan holda o‘z pedagogik faoliyatimizda foydalanish masalalari yoritilgan. 
Bugungi kunda mustaqil O‘zbekistonimizda olib borilayotgan ta’lim sohasidagi islohotlarning bosh maqsadi 
ham aynan shu yo‘nalishga qaratilgan, ya’ni o‘sib kelayotgan yosh avlod mustaqil O‘zbekistonimizning kelajagi 
va taraqqiyotini kafolatlaydi.

Mana shu ustuvor yo‘nalishlardan kelib chiqqan holda bolalar bog‘chalarida farzandlarimizga beriladigan 
har qanday bilim ularda Vatanga sadoqat, o‘z o‘lkasini sevish, Vatan bilan faxrlanish ruhini tarbiyalashi lozim.

Shunday ekan, tabiat bilan tanishtirish metodikasining asosiy vazifalari quyidagilardan iborat bo‘lishi lozim:

•	 bolalarni o‘z o‘lkasini sevishga o‘rgatish;

•	 o‘zining, tengdoshlari va kattalarning mehnatini qadrlashga o‘rgatish;

•	 tabiat orqali psixik jarayonlarni rivojlantirish (sezgilar, idrok, xotira, xayol, tasavvur, nutq, diqqat);

•	 bolalarning hissiyot va irodasini rivojlantirish;

•	 tabiat in’om etgan ne’matlarni avaylab asrashga o‘rgatish.

Yuqoridagi vazifalardan kelib chiqqan holda, bolalarni har tomonlama tarbiyalashda tabiat orqali quyidagi 
tarbiya turlarini amalga oshirish mumkin:

•	 aqliy tarbiya;

•	 axloqiy tarbiya;

•	 nafosat tarbiyasi;

•	 jismoniy tarbiya;

•	 ekologik tarbiya.

MAVZUGA OID ADABIYOTLAR SHARHI
P. A. Yusupova va K. M. Jabbarovalarning tadqiqotlarida maktabgacha tarbiya yoshidagi bolalarga ekologik 

ta’lim-tarbiya berishning o‘ziga xos xususiyatlari haqida ma’lumotlar berilgan. To‘xtayev A. va Tillaboyeva M.ning 
“Rang-barang olam” nomli kitoblarida esa maktabgacha yoshdagi bolalarning intellektual imkoniyatlarini tabiat 
bilan tanishtirish orqali shakllantirishga oid ilmiy-metodik ma’lumotlar o‘rganilgan.

TADQIQOT METODOLOGIYASI 
Yosh avlodga aqliy tarbiya berish umumiy tarbiyaning tarkibiy qismlaridan birini tashkil etadi. Aqliy tarbiya 

berishdan ko‘zlangan maqsad maktabgacha yoshdagi bolalarni tevarak-atrofdagi hayotning eng oddiy hodi
salari haqida turli tasavvurlar hosil qila olishga o‘rgatib borishdan iborat.

Tabiat vositasida bolalarga aqliy tarbiya berish biz yashaydigan muhitdagi o‘simlik va hayvonot olami bilan 
tanishtirish, jonli va jonsiz tabiat haqida tushunchalar berish orqali amalga oshiriladi. Tabiatning elementlari, 
tabiatda sodir bo‘ladigan hodisalar – yomg‘ir, yulduzlar, oy, yer haqida bolalarning tushunchalarini mashg‘ulot 
jarayonida so‘rab bilish mumkin. Bola tevarak-atrofdagi narsalar, ularning shakli, rangi, kattaligi va kichikligini 
kuzatib, ular haqida fikr yuritadi.

Maktabgacha yoshdagi bolalarga mehnat tarbiyasini berish ularni mehnatsevarlik ruhida tarbiyalash, 
mehnatga bo‘lgan qiziqishlarini oshirish, kattalar yaratgan mehnat mahsulini e’zozlash va uning qadriga yetish 
ruhida tarbiyalashni bolalik davridan boshlashni taqozo etadi. Bolalarning mehnat tarbiyasi tabiat burchagida, 
gulzorda, o‘simliklar va hayvonlarni parvarishlash jarayonida amalga oshiriladi.

Mehnat tarbiyasi har bir guruhning yosh xususiyatlarini hisobga olgan holda tashkil etilsa, maqsadga 
muvofiq bo‘ladi. Kichik guruhda mehnat tarbiyasini berishda bolalar tarbiyachi bilan birga xonadagi o‘sim-
liklarga suv quyadilar, akvariumdagi baliqlarga ovqat beradilar, qushlarga don tashlaydilar, bog‘cha hovlisidagi 
poliz ekinlarini yig‘ib-terib olishda ishtirok etadilar.

O‘rta guruhda mehnat tarbiyasi biroz murakkablashadi: bolalar bog‘cha maydonchasidagi o‘simliklarni 
o‘zlari parvarish qiladilar, tabiat burchagidagi hayvonlarni mustaqil ravishda ovqatlantiradilar va parvarishlay-
dilar.

Bolalarni tabiat bilan tanishtirish metodikasi bog‘cha sharoitida xilma-xil bo‘lib, bunda bolalarning yosh va 
individual xususiyatlari, tabiat haqidagi tushunchalari hisobga olinadi. Ushbu metodika elementar tushuncha-
lardan boshlab, bolalarga mos eng murakkab tabiat haqidagi tushunchalar hamda tabiatda sodir bo‘ladigan 
voqea-hodisalarni bilib olishga o‘rgatishga xizmat qiladi.

TAHLIL VA NATIJALAR 
Maktabgacha ta’lim tashkilotlarida bolalarni tabiat bilan tanishtirish metodikasi faqat ana shunday o‘ziga 

xos shakllar bilan cheklanib qolmasdan, balki mavjud tajribalarni boyitish, yangi ish shakllarini ishlab chiqish, 
hayotiy tajribalarni umumlashtirish orqali rivojlantirilishi lozim. Har bir tarbiyachi o‘zi yashab turgan muhit va 
sharoitga mos usullarni topib, ularni amaliyotda qo‘llashi kerak. Tarbiyachi ijodiy izlanuvchan, kuzatuvchan, 
tabiatdan ilhom oladigan, hayotda dadil qadam tashlaydigan shaxs bo‘lmog‘i zarur.

Bugungi talaba – ertangi mutaxassis. Shunday ekan, hozirgi talabalarga qo‘yilayotgan talablar yanada 
ortib bormoqda. Chunki hayotimiz doimo rivojlanishda bo‘lib, fan-texnika hamda ta’lim-tarbiya sohalarida yangi-
yangi qirralar ochilmoqda. Inson tabiat mahsulidir. Insonni tabiat yaratgan va kamol toptirgan. Shunday ekan, 
biz tabiatni e’zozlashimiz, unga to‘g‘ri munosabatda bo‘lishimiz hamda tabiatning yanada ko‘rkam va abadiy 
bo‘lishiga o‘z hissamizni qo‘shishimiz zarur.

XULOSA VA TAKLIFLAR
Yosh bolalarni har tomonlama kamol toptirish va tarbiyalash turli omillar asosida amalga oshiriladi. Buning 

eng samarali yo‘llaridan biri maktabgacha yoshdagi bolalarni tabiat bilan tanishtirishdir. Sababi, inson go‘dak-
ligidanoq tabiat qo‘ynida o‘sadi, ulg‘ayadi va kamol topadi. Bolani go‘dakligidan boshlab tabiatdan zavq olishga, 
tabiatga nisbatan to‘g‘ri munosabatda bo‘lishga o‘rgatib borish zarur.

Maktabgacha yoshdagi bolalarning intellektual imkoniyatlarini rivojlantirishda quyidagi tavsiyalar asos 
bo‘ladi:

•	 psixologik qulaylik tamoyili – yaratilgan ta’lim muhitida barcha stressni keltirib chiqaruvchi omillarni 
bartaraf etish orqali ta’lim jarayonining samaradorligini ta’minlash;

•	 faoliyat tamoyili – yangi bilimlar tayyor shaklda emas, balki bolalar tomonidan mustaqil ravishda “kashf 
etilishi” orqali o‘zlashtirilishi;

•	 individuallik tamoyili – maktabgacha yoshdagi har bir bolaning o‘z tezligida rivojlanish imkoniyatini 
ta’minlash.

